Рус һәм татар телләрен өйрәтү буенча инновацион укыту-методик комплектларын  куллану үзенчәлекләре

Заман безгә югарыга мен дип,

Ике канат биреп үстерә.

Канатларның берсе-татар теле,

Икенчесе - бөек рус теле.
Татарстан Республикасы  Министрлар Кабинеты карары белән кабул ителгән 2010-2015 елларда мәгарифне үстерү Стратегиясе (30.12.2010, № 1174) һәм «Киләчәк» программасында мәктәпкәчә тәрбия һәм белем бирү учреждениеләре өчен Федераль дәүләт стандартлары таләпләренә җавап бирә алырдай укыту-методик комплектлар булдыру бурычы куелган иде. Шул максаттан балалар бакчаларында балаларны татар һәм  рус  телләренә өйрәтү, аларның сөйләм телен үстерү өчен мәктәпкәчә учреждениеләр, шул исәптән безнең балалар бакчасы да, заман таләпләренә җавап бирерлек итеп төзелгән эзлекле, максатчан методик әсбаплар,  яңа заманча уеннар, эш дәфтәрләре, балаларның яшь үзенчәлегенә туры килә торган мультфильмнар, аудио-, видеоязмалар белән тәэмин ителде. 

Ике дәүләт телләрен гамәлдә үзләштерү өчен кирәкле методик әдәбият, интерактив җиһаз, электрон язмалар, тарату материаллары  тупланган махсус уку бүлмәсе булдырылды. Татар теленә өйрәтү тәрбиячесе Солтанова Ф.М. республикабызда оештырылган тьюторлык курсларында белемен арттырып кайтты һәм Мәгарифне үстерү Стратегиясе белән  «Киләчәк» программасында куелган бурычларны тормышка ашыру буенча киң колачлы методик эш башлап җибәрде: район мәгариф бүлегендә балалар бакчалары тәрбиячеләре өчен "Мәктәпкәчә белем бирү учреждениеләрендә дәүләт телләрен үзләштерүдә яңа алымнар” темасына консультацияләрдә, Г.Тукай исемендәге педагогия көллиятендә студентлар катнашында “Татарстанда мәктәпкәчә мәгарифнең инновацион үсеш тенденцияләре” исемле конференциядә  һәм педагогларның август киңәшмәләрендә заманча эшләү өчен чыгарылган укыту-методик комплектлар белән эшләү ысуллары аңлатылды. 
Элеге эшен  Татарстан Республикасы Фән һәм мәгариф министрлыгы тарафыннан 2012 елның мартында чыккан боерык нигезендә “Арча 8 нче  балалар  бакчасы” муниципаль бюджет мәктәпкәчә белем учреждениесе эксперименталь мәйданчык итеп билгеләнгәч тә, дәвам итте. Педагогик киңәшмәләрдә бу юнәлештәге яңалыклар белән даими таныштырылды; консультация, семинар-практикум, мастер-классларда  УМКны  гамәлгә ашыруның уңай нәтиҗәсе күренде. Бакчадагы педагогик киңәшмә утырышларында да бу мәсьәлә көн үзәгендә булды. Педагоглар  балалар үзләштергән белемнәрне гамәли яктан ныгыту өчен тормышчан мохит тудыру зарур дигән карарга килделәр. Шул максаттан яңа уку елында мәктәп, үзәк китапханә һәм район музейлары белән элемтә ныгытылды.
Рус һәм татар телләрен балаларга өйрәтү өчен, иң беренче тәрбияченең сөйләме камил булырга тиеш. Шушы сәбәпле педагоглар телебезне үстерү өстендә эшли: музейларга сәяхәт оештыру, театр һәм концертларда булу, ”Каз өмәсе”, “Яшь киленгә чишмә юлы күрсәтү”, “Бишек туе”, ”Аулак өй” кебек йола һәм көнкүреш  бәйрәмнәрен сәхнәләштереп, тамашачыга җиткерергә тырышу, милли бәйрәмнәрдә катнашу.

Татар һәм рус телләрендә дөрес сөйләшергә өйрәтү өчен, балаларны кызыксындыра алырлык аралашу даирәсе булдыру, сюжетлы уеннар оештыру, гомумән, баланың актив сөйләмен үстерү зарур. Сөйләшергә өйрәтү өчен баланы мөмкин кадәр күбрәк сөйләмгә җәлеп итәргә кирәк. Бүгенге көндә балалар бакчасында Татарстан Республикасының ике дәүләт теленә өйрәтү эше системалаштырылган. Республиканың Фән һәм мәгариф министрлыгы тарафыннан расланган методик тәкъдимнәр нигезендә уртанчылар төркеменнән башлап, атнага өч тапкыр татар теле төркемчәләргә бүлеп укытыла. Татар теленә өйрәтү һәм сөйләмне үстерү танып белү, коммуникатив алымнар, матур әдәбият белән таныштыру «Туган телдә сөйләшәбез» укыту-методик комплекты (авторлары З.М.Зарипова, Ф.Хазратова, З.Шәрәфетдинова, И.Хәбибуллина) аша гамәлгә ашырыла. 
 “Туган телдә сөйләшәбез” методик кулланмасы балаларга татар теленең матурлыгын, байлыгын аңларга, үзләрендә күркәм сыйфатлар булдырырга, тел хәзинәсен тирәнтен аңларга, кеше өчен газиз булган туган илгә, туган телебезгә мәхәббәт, әти-әниләргә, өлкәннәргә карата хөрмәт-итәгать тәрбияләргә, үзләрендә хезмәт сөю, тыйнаклык, шәфкатьлелек кебек  сыйфатлар булдырырга ярдәм итә. 
Татар төркемендә рус теле  С.М. Гаффарова җитәкчелегендә төзелгән  ”Изучаем русский язык” укыту-методик комплекты аша тормышка ашырыла.

 Бу юнәлештәге эшчәнлек мультимедиа чаралары, «бармак» уеннары, «җанлы» сурәтләр, интерактив уенчыклар, мультфильмнар, сөйләм-хәрәкәтләнү күнегүләре, аваз ияртемнәре кергән уеннар, халык авыз иҗаты әсәрләре, сәхнәләштерү уеннары, иллюстрацияләр куллануны күздә тота.

 Мәктәпкә әзерлек төркемнәрендә баланың сүз байлыгын арттыру, бәйләнешле сөйләм теле  үсешен тәэмин итү һәм грамотага өйрәтү өчен Резеда Камилевна Шәехованың  “Авазларны уйнатып” эш дәфтәрләре зур ярдәм күрсәтә. Балалар фишкалар  белән бик кызыксынып эшлиләр, авазларны ишетергә генә түгел, күбесе укырга да өйрәнделәр. 

Моннан тыш туган теле рус теле булган балаларга  (8% тәшкил итәләр) татар телен индивидуаль рәвештә өйрәтү Зифа Мирхәт кызы Зарипова  төркеменең “Татарча сөйләшәбез”  методик комплекты буенча алып барыла. Белгеч белән өйрәнелгән материалны балалар тәрбиячеләр белән берлектә ныгыталар. Әлеге эштә рус телле тәрбиячеләр дә читтә калмый, чөнки барысы да татар телен практик яктан өйрәнү буенча  белемнәрен күтәрделәр. Бу юнәлештә эшләү татар телендә үткәрелгән чараларда рус телле балаларның актив катнашуларына китерде.

Дәүләт телләрен өйрәнү режим  вакытларында бара торган өлкәннәр һәм балаларның уртак эшчәнлегендә дә дәвам ителә. Кече яшьтәге сабыйлар рус һәм татар телләрен шулай ук атнага өч тапкыр уен формасындагы шөгыльләр аша үзләштерәләр. 

Баланы китап белән таныштыру никадәр иртәрәк башланса, аның үсеше шулкадәр уңышлырак булуын  искә алып,   бала өчен кызыклы, аңлаешлы (үз яшенә туры килгән), тәрбияви эчтәлекле әсәрләр тупланган Кафия  Валиевна Закирова җитәкчелегендәге иҗат төркеме  нәшер иткән  “Балачак аланы”, “На поляне детства”  хрестоматия китапларындагы әсәрләр кичке вакытта атнага  ике тапкыр укыла. ”Музыка”, “Физкультура”  эшчәлекләрендә, саф һавада уен үткәргәндә региональ компонентлар “Шома бас”,  “Балачак - уйнап-көлеп үсәр чак”  методик кулланмалар аша кертелде; атнага бер тапкыр мультфильмнар карау; аудио-һәм видео язмалар куллану; иртәнге өлештә комплектта булган бармак уеннары оештырыла.

Татар һәм рус  телләрендә үткәрелгән “Гаилә бәйрәме”, “Җиңү көне” бәйрәмнәре, “Нәүрүз чибәре”. “Иң оста шигырь укучы”, “Тукай варислары”, “Шәҗәрә агачы” кебек бәйгеләр даими традициягә әйләнде. 
 Татарстан Республикасының ике дәүләт телен үзләштерү  фәкать тәрбияче, балалар, ата-аналар берлектә эшләгәндә генә уңай нәтиҗә бирә ала. Ата-аналар җыелышларында катнашып, укыту-методик комплектлар белән таныштырылды, комплектлардан күргәзмәләр оештырылды, аларны куллану өчен информацияләр бирелде. Уртанчылар  төркеменнән башлап, рус телле балалар белергә тиеш актив сүзләр язылган күчерелмә папкалар  даими куелып барыла. Ата-аналар һәрдаим танышып торып, гаиләдә дә сүз байлыкларын арттыру өстендә эшләүләре күренә. Балалар өчен “Тылсымлы куллар” журналы алдыру, бергәләшеп “Әкият илендә” телетапшыруын  карау  телләр өйрәнүгә  зур ярдәм булачагы турында  киңәшләр әйтелде.
            “Иң яхшы икетелле балалар бакчасы” республика  бәйгесендә 109 балалар бакчасы арасында районыбыздан 2нче номерлы балалар бакчасы  белән  бергә катнашуны  бу юнәлештә бөтен коллетивыбыз белән иҗади эшләвебезнең нәтиҗәсе буларак кабул иттек. 15 майда бәйгенең комиссия әгъзалары         игътибар белән  балаларны татар һәм  рус  телләренә өйрәтү эшенең бакчада куелышын өйрәнделәр: алар эшчәнлек барышын карадылар, балалар  белән әңгәмәләр кордылар, педагогоик документларны җентекләп өйрәнделәр. Нәтиҗәдә, 18 июнь көнне 50 балалар бакчасы арасында безнең бакча да 1 миллионлык Грант алу бәхетенә иреште. Ләкин бу уңышыбыз сабыйларны ике телдә камил сөйләшергә өйрәтү эшен туктатабыз дигән сүз түгел. Балалар дәүләт телләрендә камил сөйләшеп, кызыксынулары арта гына барсын, эшебезнең нәтиҗәсе булсын өчен яңа кызыклы ысуллар эзләячәкбез. Юкка гына халык “телгә игътибарсыз – илгә  игътибарсыз” димәгәндер.
